
洪州進白鹿表

作者：張九齡　唐

本作品收錄於《全唐文/卷0288》

臣聞聖法天則，至理調於元氣；天表聖則，嘉瑞托於群生：將以幽讚王澤，覺悟生靈，

知至德之所感，如虛響之必應。伏見開元神武皇帝陛下道孚神化，體合乾行，品物所資，

太和罔不葉；圖諜所載，殊祥罔不臻：故郡國上言，日月相繼。臣所部豫章縣，某月某

日獲白鹿一，休氣所集，靈質自呈，欲效符祉，易為馴狎。臣謹按《瑞應圖》云：「王

者明惠及下，則白鹿見。」又按《孝經�援神契》云：「王者德至鳥獸，則白鹿見。」

蓋鹿者仙壽之物，實為禎祥之表，雖時和歲稔，固不假於羽毛；而天意人事，誠欲伸於

耳目。臣不勝感慶之至，謹詣某所奉瑞鹿表進以聞，臣誠歡誠喜頓首頓首死罪死罪。謹

言。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

